
Nico Koopman: In die bybelse getuienis oor die skeppingswerk van God, die verlossingswerk van Christus en die vernuwingswerk van die Gees leer ons van een van die verbande waarin mense leef, naamlik die huwelik (vgl. Genesis 2:24, Markus 10:7 en 8, Efesiërs 5:31). Dieselfde teks word in al drie getuienisraamwerke oor die werk van die drie-enige God gebruik. In verskillende verwante tekste in die Ou en die Nuwe Testament word hierdie teks se gesigspunte op die huwelik bevestig en toegelig. Dié teks lui: Daarom sal die man sy vader en moeder verlaat en sy vrou aankleef. En hulle sal een vlees wees. Hieruit leer ons die huwelik is 'n permanente saak.
Aankleef' dui op 'n duursame verbintenis en verhouding. As Christene skei, word dit gedoen met die wete dat die verbintenis tot permanensie verbreek word. 'n Egskeiding vind dus altyd plaas as 'n onvermydelike, noodsaaklike keuse. Dit gaan gepaard met belydenis van skuld oor die verbreking van die verbintenis, belydenis van pyn oor soveel leed vir betrokkenes, en veral belydenis van hoop op God wat begenadig, vergeef, heelmaak, regmaak en nuwe deure open na lewensvreugde in enkelingskap of 'n nuwe huwelik. Ons teks leer ook die huwelik is 'n ruimte van eksklusiwiteit. Die huweliksmaats is getrou aan mekaar, lojaal teenoor mekaar en sorg vir mekaar. Hoewel in die Bybel getuienis van poligamiese praktyke is, dui die oorwig en kern van die bybelse getuienis in bogenoemde trinitariese raamwerk op die praktyk van monogamie. En op die voetspoor hiervan verkondig kerke oor die eeue heen die praktyk van monogamie. 
Die huwelik is derdens 'n openbare, publieke saak. In die oorspronklike kleiner stamme-konteks van die tekste kon almal sien die man verlaat sy vader en moeder. Dit beteken nie dat hy nie langer sy verantwoordelikhede teenoor hulle nakom nie. Dit beteken wel almal kon sien hy en sy vrou leef nie meer in die vry staat nie, maar in die verenigde staat van die huwelik. Teen die agtergrond van die publieke en kommunale aard van die huwelik is kerke by die bevestiging van huwelike betrokke. Die geloofsgemeenskap, familie en vriende help die paartjie om die verantwoordelikhede van die huwelik na te kom en die vreugde van die huwelik te ervaar. 
Christene bevestig ook die publieke aard van die huwelik deur hulle in komplekse moderne samelewings op die demokratiese staat te beroep. Ons verwag van die staat met sy handves van menseregte, wetgewing en talle instellings om die paartjie ruimte te bied om huweliksliefde uit te leef. Die staat beskerm teen eksterne bedreiginge. Vanweë ons sondigheid kan dinge tussen huweliksmaats skeefloop. Ons benodig dus die staat se maatreëls wat huweliksmaats in groot mate beskerm teen veral kru vorme van onderlinge veronregting en skending van menswaardigheid. 
Christene betrek ook die staat omdat getroudes, wat boonop dalk kinders sal grootmaak, verantwoordelikhede in die breë samelewing wil nakom. Ons glo tog dat getroue dissipelskap onder meer in verantwoordelike burgerskap gestalte kry. Binne die huwelik word ons een vlees, geniet ons seksuele omgang en genotvolle seksuele verkeer in die huwelik simboliseer, bevestig, versterk en antisipeer die intieme persoonlike en publieke verhouding van permanensie, liefde en trou. 

